
Autumn é unha adolescente máis ben calada que traballa como caixeira nun 
supermercado rural de Pennsylvania. Véndose obrigada a soportar un embarazo 
accidental e sen alternativas viables para poder realizar un aborto no seu propio 
estado, Autumn e a súa curmá Skylar reúnen algo de diñeiro e embárcanse nun 
autobús rumbo a Nova York. Coa dirección dunha clínica apuntada nun papel e 
sen un lugar onde pasar a noite, as dúas mozas adéntranse nunha cidade que 
descoñecen. 
 
Festival de Berlín 2020 (Gran Premio do Xurado) 

MARTES 16 PETITE MAMAN (Céline Sciamma, 2021, 72’)

MARTES 30 UNHA PASTELARÍA EN TOKIO (Naomi Kawase, 2015, 113’)

ESTADOS UNIDOS ANTE O SEU GRAN TABÚ: O ABORTO

Dende a súa primeira longametraxe, It Felt Like Love (2013), á que lle seguiu 
Beach Rats (2017), a guionista e directora Eliza Hittman está considerada coma 
unha nova e importante voz no cinema independente, cunha perspectiva diferen-
te e un estilo sumamente evocador. Ambos os filmes destacan polo seu enfoque 
lúcido e auténtico sobre a mocidade e os intres clave da vida. O seu terceiro filme, 
Nunca, case nunca, ás veces, sempre, chega para contarnos unha historia ambientada 
no mundo real cunhas personaxes moi cercanas interpretadas por dúas talentosas 
actrices, Sidney Flanigan e Talia Ryder, até agora descoñecidas na gran pantalla.

A historia do filme lévanos a coñecer a Autumn, que aos seus 17 anos decátase  
ante o espello de que o seu corpo está mudando. Preocupada, acode a un centro 
de axuda para mozas onde lle confirman o seu maior temor: está embarazada. 
Nin os servizos locais nin os folletos que lle entregan no centro de saúde —dese-
ñados para animar as mozas a dar en adopción aos recén nacidos—, responden 
as súas preguntas. Ademais, ao ser menor de idade, o estado onde vive esíxelle o 
permiso dos pais para practicar un aborto legal. Desesperada, só lle queda recorrer 
a métodos alternativos aos que as mulleres levan recorrendo dende sempre. Co 
enderezo dunha clínica de Brooklyn no peto, sobe a un autobús rumbo a Nova 
York acompañada da súa curmá. Todo se complica cando descobren que non van 
poder resolver o problema nunha soa visita. As dúas amigas deberán enfrontarse 
a dous difíciles días coas súas noites nunha cidade tan inmensa coma descoñecida.

Nunca, case nunca, ás veces, sempre faise eco do momento político actual e do tema 
dos dereitos das mulleres en canto á saúde e reprodución, mais a orixe do filme 
remóntase ao final do outuno de 2012. Daquela, o mundo enterábase da morte de 
Savita Halappanavar, unha irlandesa de 28 anos que nun momento dado do seu 
embarazo comezou a ter un aborto natural e ingresou nun hospital de Galway 
onde o seu caso se complicou e agravou. Malia pedir repetidamente que lle rea-
lizasen un aborto con urxencia, o hospital negouse. Faleceu de sepsia o 28 de 
outubro de 2012, unha semana despois de ingresar no centro. «Lembro ler sobre o 
que lle ocorreu a Savita Halappanavar. Comecei a informarme sobre Irlanda e as  
leis antiaborto, entereime de que se consideraba delito grave», di Eliza Hittman.

Algunhas mulleres conseguían abortar viaxando a países onde era legal. Un dos 
libros que leu a realizadora foi Ireland’s Hidden Diaspora: the ‘abortion trail ’ and 
the making of an Irish-English underground, 1980-2000, escrito por Ann Rossiter, 
onde se documenta o desenvolvemento do sistema de axuda e apoio ás irlandesas 
que se vían na obriga de desprazárense a Inglaterra para abortar. Esta ruta secreta 
fíxose menos necesaria a partir do ano 2000, con Internet e cun cambio nas leis 

inglesas que fixo posible voar en avión de forma barata no mesmo día de Irlanda 
a Inglaterra.

Mais os testemuños correspondentes a esas dúas décadas conmoveron fondamen-
te a Eliza Hittman. «Pensei que sería un filme que me gustaría ver, a historia desas 
viaxes realizadas por mulleres e xamais contadas», lembra. «Escribín un tratamen-
to do filme que, en principio, tiña lugar en Irlanda, mais vin que era demasiado 
ambicioso pola miña parte. Nunca atoparía un produtor que quixese rodar en 
Irlanda. Entón ocorréuseme preguntarme como sería a versión estadounidense 
da historia».

En 1973, grazas ao caso Roe contra Wade, recoñeceuse que unha muller tiña 
dereito a concluír o seu embarazo no primeiro trimestre, mais os fallos posterio-
res do Tribunal Supremo abriron a porta para que os estados restrinxisen estes 
dereitos ao seu antollo. Ao imporse máis restricións e pecharse máis clínicas de 
interrupción do embarazo, as mulleres tiñan que saír dos seus estados para abor-
tar. A medida que Hittman reunía información en Internet, descubría anécdotas 
que acabarían sendo a historia que decidiu contar. «Lin artigos sobre mulleres 
que viaxaban a Nova York para abortar e acababan pasando a noite nun banco», 
explica. «A cidade é tan cara que non poden permitirse alugar un cuarto».

A directora comezou a documentarse en Pensilvania, un estado onde as restri-
cións antiaborto obrigan as mulleres a cruzaren as liñas estatais na procura de 
clínicas legais en Nova York ou Nova Jersey. Visitou algunhas vilas para ver como 
funcionaban os centros de planificación familiar e que lles ofrecían ás mulleres. 
Atopouse con centros afiliados ao movemento provida que só ofrecen dúas op-
cións: a maternidade ou a adopción. Neses centros, a directora seguía os mesmos 
pasos ca calquera paciente: proba de embarazo e conversa coas traballadoras. Vol-
veu escribir outro tratamento do filme baseándose  nestas pesquisas, mais apartou 
o proxecto temporalmente debido á súa propia maternidade.

O filme, avalado polos premios de Sundance e da Berlinale, estreouse no medio 
dunha campaña presidencial en que se falou moito dos temas tratados no filme. 
A directora e as dúas protagonistas teñen a esperanza de que o retrato intimista 
do percorrido das dúas mozas que vemos no filme cause efecto no público. Sarah 
Murphy, produtora do filme conta: «Faríanos moi felices que o filme dese pé a un 
diálogo sobre o respecto cara á complexidade das experiencias individuais».

Recollido de: https://macguffin007.com/2020/09/25/nunca-casi-nunca-a-veces-siempre-eliza-hittman/.
Tradución ao galego: Cineclube  Pontevedra.


